
MASWALI KWA WAZIRI MKUU

MHE. HAMADI RASHID MOHAMMED: Mheshimiwa Spika, nakushukuru. Mheshimiwa Waziri Mkuu, majukumu ya Bunge la Jamhuri ya Muungano wa Tanzania mbali na kuisimamia Serikali pia lakini na Taasisi nyingine zote ambazo ziko Serikalini ikiwemo Mahakama katika utendaji wa jumla. 

Mahakama imekuwa ikichelewesha sana kesi za madai kiasi cha kwamba wanaodai hufika mahali mpaka wakafariki bila kupata haki zao. Lakini hata pale Mahakama inapotoa uamuzi bado wadai wanasumbuka sana kupata malipo yao hasa pale wanapoidai Serikali. Kuna kesi maarufu nyingine ambazo nyingine zimefanywa nje ya Mahakama kama kesi ya akina Mzee Tango ambayo naifahamu, pia ya Mama mmoja kutoka Kondoa amesumbuka sana pamoja na kwamba Mahakama imeshaamua lakini bado malipo hayapatikani.

Ni kwa nini Serikali ambayo inasimamia utawala bora baada ya maamuzi ya Mahakama inachelewa kuwalipa watu haki zao?

WAZIRI MKUU: Mheshimiwa Spika, kuchelewa kutolewa kwa maamuzi na utekelezaji wa maamuzi mbalimbali ya Mahakama kunatokana na sababu nyingi. Katika hatua ya awali ambayo pengine huchukua muda mrefu inachangiwa na upande wa utetezi lakini vilevile na upande wa wale wanaolalamika. Kwa hiyo, ni mambo mengi ambayo yapo katika ule mchakato ambayo wakati mwingine yanasababisha kesi kuchelewa sana. 

Lakini azma ya Serikali, nina hakika umeshamsikia Mheshimiwa Jaji Mkuu, mara nyingi ni kujitahidi kuwa na mfumo ambao utasaidia sana kuharakisha hizi kesi ziweze kumalizika upesi hasa kesi za madai. Ukishapata hukumu ni kweli vilevile kwamba kuna mchakato ambao ni lazima uzingatiwe ili uweze kufika mwisho hukumu ile iweze kutekelezeka. Sasa ukishafikia hatua ile kwa kweli utekelezaji unatakiwa kuwa mwepesi kwa sababu hakuna sababu yoyote ya kuchelewesha utekelezaji wa jambo hilo. (Makofi)

Sasa wakati mwingine inaweza ikachelewa tu kwa sababu ya watu kutokujua baada ya pale inakuwaje na wakati mwingine vyombo vinavyohusika navyo vinachelewesha, wakati mwingine madalali nao wanashiriki katika ucheleweshaji kwa namna moja au nyingine. Lakini kwa kweli mimi nasema ukimaliza kesi hakuna sababu hata kidogo kwa nini utekelezaji uchukue muda mrefu.

Sasa umetoa mfano kesi ya Mzee Tango, Mzee Tango kesi yake ni kesi ninayoifahamu muda mrefu sana na kilichofanyika pale ni kwamba Mahakama iliona itumie busara nzuri kwamba jambo hili liende likatatuliwe Serikalini kwa kuzingatia hali halisi. Sasa ni kweli kesi hiyo ni ya muda mrefu na imechukua muda mrefu sana lakini wewe ni shahidi nimejitahidi sana kiasi kwamba angalau ameweza kupata kiasi cha malipo ambayo mimi nilidhani kingemsaidia katika hatua nyingine hasa kwenye afya yake.

Najua bado anatudai na nimeiagiza Serikali sasa kwa kuzingatia makubaliano tuwe na timu ya pamoja, tupitie tena madai ya Mzee huyu na mimi nataka nikuhakikishie Mheshimiwa Hamad Rashid kwamba nitajitahidi kulisukuma hili chini ya Wizara ya Fedha ili Mzee huyu aweze kupata haki yake mapema iwezekanavyo. (Makofi)

MHE. HAMAD R. MOHAMMED: Mheshimiwa Spika, ahsante sana. Mheshimiwa Waziri Mkuu nakushukuru sana kwanza kwa majibu mazuri.

Kwa kuwa haya madai yamechukua muda mrefu na kuna accumulation ya interest ya riba kwa malipo haya. Mara nyingi Serikali huwa haipendi sana kulipa riba, je sasa si wakati muafaka kwa wale watu ambao wanaidai Serikali na hasa ukizingatia kwamba haya madai ya Serikali ni makubwa kwa mfano chukua kesi zile za wahujumu uchumi toka mwaka 2003 na wengine mpaka leo hawajalipwa. Huoni kwamba Serikali inajirundikia madeni ambayo hayana sababu na maamuzi ya kimahakama yameshapatikana kwa hiyo wangeharakisha kulipa hayo madeni ili Serikali ikaondokana na mzigo wa madeni ya ndani?

WAZIRI MKUU: Mheshimiwa Spika, kama nilivyosema kama kesi imemalizika kwa utaratibu wa Kimahakama ndani ya hukumu ile huwa ndani yake vilevile yako maamuzi juu ya riba na hili huwa halina mjadala kwa mtu yeyote anayetekeleza ile hukumu. Tatizo linaibuka pale ambapo suala la riba liko nje ya mfumo wa uamuzi wa mahakama. Sasa pale mnajaribu kuzungumza kati ya Serikali na mlalamikaji.

Mheshimiwa Hamad Rashid Mohammed hapo mimi ndiyo nadhani kwenye ngoma sasa maana yake kama unavyomjua Mkullo mgumu sana kwenye jambo hili na hata aina ya riba ambayo inatakiwa itumike nayo inakuwa ni suala ambalo lazima likubaliwe. 

Lakini nataka nikuhakikishie tu kwamba mara nyingi tunategemea sana ushauri wa Mwanasheria Mkuu wa Serikali, anavyotushauri sisi kama Serikali kazi yetu ni kutekeleza. Kwa hiyo, tutaendeleza hizi juhudi ili kuhakikisha kwamba maamuzi haya hayachukui muda mrefu bila sababu za msingi. (Makofi)

MHE. MICHAEL L. LAIZER: Mheshimiwa Waziri Mkuu katika nchi yetu kuna maeneo mbalimbali ya hifadhi ya wanyamapori moja ni National Parks ambayo tunajua kwamba hakuna matumizi ya binadamu yanayofanyika ndani ni wanyamapori tu ndiyo wako humo. 

Kuna mapori ya akiba yaani Game Reserves na kuna makazi ya binadamu yanayofanyika humo. Lakini kuna uwindaji unafanywa na waliopewa vitalu ndani ya Game Reserves hizo. Kuna maeneo ya Game Controlled Area, ambayo hii Game Controledl Area ndiyo kuna makazi ya watu, malisho ya mifugo……………

SPIKA: Mheshimiwa Mbunge swali tafadhali maana unatoa hotuba sasa!

MHE. MICHAEL L. LAIZER: Na ndiyo blocks za wawindaji, je, Loliondo Game Controlled Area ambayo tunajua iko katika category hiyo ambayo wananchi wako humo na malisho yanapatikana humo. Je, imekuwaje Serikali ikachukua hatua kuwahamisha wananchi katika Game Controlled Area na hiyo Game Controlled Area haina hadhi zaidi ya Longido Controlled Area ambayo kuna vitalu vya uwindaji vitano? Naomba jibu!

WAZIRI MKUU: Mheshimiwa Spika, naomba nimuombe radhi sana Mheshimiwa Michael L. Laizer kwamba sitaweza kulijibu swali hilo mpaka labda na mimi nipate maelezo kidogo kuhusu swali zima maana lina mambo mengi kwani kuna wananchi wamehamishwa, kuna suala la hifadhi na aina ya hifadhi yenyewe na kwa nini Serikali imefanya hivi. Sasa sikuwa nimelitarajia katika mfumo wa aina hiyo, pengine nikuombe radhi tu, nipe muda nimtake Waziri wa Maliasili na Utalii anipe maelezo ya kina juu ya hadhi za maeneo yote mawili na kwa nini Serikali iliamua kuchukua hatua hiyo na katika kuchukua hatua hiyo ni mambo gani ambayo Serikali vilevile imeyafikiria ama kwa ajili ya wananchi inayowahamisha au kwa ajili ya huyo ambaye tunasema anabaki katika eneo hilo. Vinginevyo nitapiga blah blah na mimi nisingependa kusema uongo hapa kwako wewe mtu mzima kama mimi. (Makofi)

MHE. MARTHA M. MLATA: Mheshimiwa Spika, ahsante sana. Naomba pia na mimi nimuulize swali Mheshimiwa Waziri Mkuu.

Mheshimiwa Waziri Mkuu miaka sasa inakwenda bado unyanyaswaji wa wanawake pamoja na watoto unakithiri sana na migogoro ndani ya ndoa hasa pale mwanamke anapofiwa na mume wake na pale ndoa zinapovunjika watoto wananyanyaswa. Unakuta kwamba Sheria inaelekeza kwamba baba atoe shilingi 100/= kwa ajili ya matumizi ya mtoto, lakini bado mwanamke mjane pia anapokuwa amefiwa ananyanyaswa kupita kiasi na hata ndoa inapovunjika manyanyaso yanakuwa ni yaleyale kutokana na Sheria iliyopitwa na wakati. 

Mheshimiwa Waziri Mkuu, Serikali italeta lini Muswada wa Sheria ya Ndoa ili tuweze kufanya marekebisho?

WAZIRI MKUU: Mheshimiwa Spika, naomba kumjibu Mheshimiwa Martha M. Mlata kama ifuatavyo:

Kwa maelezo yake inaonekana yako mambo matatu makubwa ambayo yanajitokeza, yaani kuna suala la Sheria ya Ndoa, lakini amegusa vilevile Sheria ya Mirathi lakini katika kujieleza nimemuelewa vilevile kwamba anazungumzia haki za watoto katika mazingira yoyote yale yatakavyokuwa.

Mheshimiwa Spika, suala la Sheria ya Watoto kwa maana ya haki za mtoto ambazo zinatakiwa kuheshimiwa na kila mtu hatua za Serikali zilizochukuliwa ni kubwa na mimi matarajio yangu ni kwamba chini ya usimamizi mahiri wa Mama Sitta nina hakika kabisa Sheria hiyo itaweza kuletwa Bungeni kama si Bunge lijalo basi itakuwa linalofuata kwa sababu tumeshaipitia kwenye Kamati ya Katiba na Bunge ya Baraza la Mawaziri, kilichobaki kwa kweli ni kuchapishwa na kuleta Bungeni. Kwa hili la watoto, kwa ujumla wake nadhani hili limeshakamilika na muda si mrefu Sheria itatungwa.

Suala la Mirathi na Ndoa ni jambo ambalo sasa itabidi nilieleze kidogo ili uweze kupata ufahamu wake. Maeneo yote mawili yamekuwa yanajadiliwa na Serikali na kila tunapotaka kuyasukuma mbele tunapata mawazo mengine mapya kutoka kwa jamii. Kwa hiyo, hatimaye Serikali imeamua kwamba Mheshimiwa Spika utaniwia radhi nitaongea Kiswahili na Kingereza, tuandae White Paper. Imeshakamilika, tunatakiwa tuisambaze kwa wananchi wote na itasimamiwa na utaratibu mahususi kabisa ili tuweze kupata maoni ya Watanzania wote juu ya Sheria ya Ndoa na matatizo yanayoendana na ndoa na vilevile suala la Mirathi na matatizo yanayoendana na masuala ya mirathi. 

Baada ya kukamilika kwa zoezi hilo ndipo tutaweka pamoja na hatimaye kukamilisha Sheria zote mbili. Matarajio yangu ni kwamba ifikapo mwaka kesho hivi pengine tunaweza kuwa tumeshakamilisha huo mchakato. (Makofi)

MHE. SALIM HEMED KHAMIS: Mheshimiwa Spika, ahsante sana. Mheshimiwa Waziri Mkuu hivi karibuni kumekuwa kukitolewa maoni mbalimbali na wanasiasa wakiwemo Waheshimiwa Wabunge, Viongozi wa Kidini na wananchi mbalimbali kuhusiana na kile kinachoitwa Ilani ya Kanisa Katoliki kuelekea uchaguzi wa 2010. Ni nini msimamo wa Serikali?

WAZIRI MKUU: Mheshimiwa Spika, mara zote akisimama Ndugu yangu Salim Hemed Khamis huwa natetemeka kweli hapa, lakini leo Inshallah naona ameuliza swali zuri.

Anataka kujua nini msimamo wa Serikali kuhusu suala la kile kilichoitwa Ilani ya Uchaguzi ambayo imetolewa na dhehebu la dini ya Kikatoliki, jambo ambalo limeleta mjadala mkubwa karibu sehemu nyingi hapa nchini na hata Mzee Kingunge Ngombale-Mwiru nakumbuka naye alitoa mchango wake alipokuwa hapa Bungeni.

Sasa ninaloweza kusema ni nini? Mimi si mara ya kwanza kuona hizi Ilani karibu kila wakati wa uchaguzi unapokaribia wamekuwa wakifanya hivyo. Lakini lazima tukubali vilevile kwamba mambo haya yanakwenda na wakati.

Mara ya kwanza sikusikia maneno juu ya jambo hili yaani katika uchaguzi ule wa kwanza lakini hata ule wa pili, lakini safari hii yamejitokeza. Kwa hiyo, ukiniuliza mimi, mimi rai yangu ingekuwa kwamba aah! Dhehebu hili ambalo wametoa jambo hili wasipuuze kauli za Watanzania zinazojitokeza sasa, na mimi nadhani kubwa hapa ni kwamba je hivi kama kila dhehebu litaamua kutoa ilani yake tutakuwa na uwezo wa kudhibiti yale yaliyomo katika hizo ilani? Maana ndiyo wasiwasi wangu. Kwa hiyo, upande wa Serikali ni lazima vilevile tuanze kufikiria kwamba pengine iko haja ya kuzungumza na madhehebu ya dini hata kama inabidi yatoe maelekezo fulani, pengine iko haja ya kusema hivi hamuwezi hayo mawazo yenu mkayaleta Serikalini halafu yakatoka kwa mfumo mmoja kama yana nia nzuri ili tusije tukajikuta kila dhehebu linatoa mambo yake na mengine yanaweza kuwa ni yale ambayo hatuna uhakika kama yanasaidia kujenga umoja wa kitaifa au yanaweza yakapelekea kubomoka kwa umoja wa kitaifa? (Makofi)

Kwa hiyo mimi naweza tu nikasema kwamba baada ya kuyasikiliza majadiliano marefu sana nadhani na wenyewe wenzangu wa Katoliki hawa wamelisikia na mimi nasema rai yangu ni kwamba tusipuuze mengine ni majadiliano mazuri tu ya kujaribu kusema tunachohoji kina msingi fulani. Sasa upande wa Serikali tutaangalia tuone na sisi tunajipangaje na tufanye nini ili kuhakikisha umoja wa kitaifa unaendelea kuwepo maana ndiyo kazi kubwa tuliyonayo. (Makofi)

MHE. SALIM HEMED KHAMIS : Mheshimiwa Spika, ahsante sana. Nashukuru kwa majibu mazuri ya Mheshimiwa Waziri Mkuu.

Lakini nasema yanapotolewa matamko mazito kama haya ambayo yanagusa hisia za watu wengi na Serikali kuchelewa kuyatolewa maelezo kama alivyofanya kwa ujasiri mkubwa Mheshimiwa Kingunge Ngombale-Mwiru hapa Bungeni. Mheshimiwa Waziri Mkuu, je huoni kama hii inakaribisha machafuko ya hali ya hewa kiasa nchini wakati imechelewa na watu wanaendelea kubishana na kubishana?

Mheshimiwa Spika, ahsante.

WAZIRI MKUU: Mheshimiwa Spika, haraka haraka nayo haina baraka! Wakati mwingine si vizuri ukaharakisha kuingilia kati wakati hujapata hasa tatizo likoje. Lakini mimi nina hakika kabisa kwamba baada ya mazungumzo marefu na mabishano ambayo yalikuwa yakiendelea tuko katika nafasi nzuri zaidi kama Serikali kuona busara ipi sasa itumike katika kujaribu kuelekeza taifa na watu wake katika masuala kama haya. 

Kwa hiyo, mimi nadhani hatujakosea na wala sidhani tumeshafikia mahali ambapo sasa nafikiri mchafuko wa hali ya hewa utajitokeza kwa sababu ya jambo hili, hapana! Mimi nadhani bado yako ndani ya uwezo wetu, ni kuweza kulisimamia vizuri.

MHE. KAIKA S. TELELE: Mheshimiwa Spika, nashukuru kwa kunipa nafasi. Mheshimiwa Waziri Mkuu kwa kiasi fulani amejibu swali langu kwa sababu halijatofautiana sana na swali la Mheshimiwa Michael L. Laizer wa Longido. 

Lakini nilitaka tu kumuomba Mheshimiwa Waziri atakapokuwa anatafuta yaliyojiri katika kuondoa wafugaji katika maeneo ya kitalu cha OBC aangalie vilevile ni Sheria gani ilitumika kuwaondoa watu wale kwa sababu haikuwa ni amri ya Mahakama. Naomba sana hilo lizingatiwe na ukweli watakaomsaidia wamueleze ukweli.

SPIKA: Huo ni ushauri tu Mheshimiwa Waziri Mkuu!

WAZIRI MKUU: Mheshimiwa Spika, nimeupokea!

MHE. HALIMA J. MDEE: Mheshimiwa Spika, nashukuru kwa kunipa nafasi.

Hivi majuzi wakati Mheshimiwa Waziri wa Elimu akiwasilisha hotuba yake alizungumzia suala zima la wanafunzi wote ambao watakuwa na vigezo vya kuweza kuingia vyuo vikuu watapata hiyo fursa. Lakini Bodi ya Mikopo vilevile hivi karibuni imetoa barua inayoelekeza kwamba watapunguza support kwa wanafunzi ambao wataomba mikopo kwenye Bodi ya Mikopo kwa madhumuni mazima ya kuweza kuingia vyuo vikuu.

Sasa kutokana na maelezo haya mawili tofauti ya Waziri mwenye dhamana ambaye anasema kila mwanafunzi ambaye ana vigezo atasoma na Bodi ya Mikopo kwamba wanapunguza idadi ya wanafunzi. Sasa ninataka nipate kauli ya Serikali kuhusiana na suala hili?

WAZIRI MKUU: Mheshimiwa Spika, Dada yangu Halima ameuliza swali ambalo kwa ujumla wake wote linasimamiwa na sekta moja Wizara ya Elimu na Ufundi, sasa Bodi iko chini yake na kwa hiyo kauli yake ni kauli yake yeye mwenyewe.
Kwa hiyo, ninachoweza kumuomba Mheshimiwa Halima Mdee ni kwamba kama pengine unaona kuna mkanganyiko katika yale maelezo na ungependa pengine yakawekwa vizuri ili yaonekane yameeleweka zaidi. Ninachoweza tu kumuomba Mheshimiwa Waziri wa Elimu ni kwamba apate fursa hata kama siyo Bunge hili basi Bunge lijalo atoe kauli ya Serikali itakayoliweka jambo hili vizuri ili liweze kueleweka na Watanzania wote. Tutakuwa tumechelewa kidogo kwa maana ya udahili wa wanafunzi lakini bado nadhani ni vizuri likatolewa kauli. Lakini kama ataweza hata Bunge hili kwa umahiri wake basi mimi nitashukuru kweli! Lakini nadhani iko haja. (Makofi)

MHE. RAPHAEL M. CHEGENI: Mheshimiwa Waziri Mkuu, Serikali yetu imekuwa ikitoa maamuzi mbalimbali lakini baadhi ya maamuzi yake yanakuwa hayatekelezwi kwa muda ambao umetazamiwa.

Kwa mfano, mwaka jana kupitia bajeti, Serikali ilitoa tamko namna gani itaweza kulifufua Shirika la Ndege la Tanzania (ATCL), mwaka ukapita. Mwaka huu kupitia Bajeti, Serikali imetenga shilingi bilioni moja na kusema kwamba kuna wawekezaji watakuja, hali ya shirika hili inazidi kuwa mbaya zaidi. 

Ninapenda kujua ni nini msimamo wa Serikali juu ya shirika hili ambalo ni muhimu sana kwanza kwa uchumi wa nchi lakini pili kwa kurahisisha mawasiliano kwa Watanzania hapa nchini?
WAZIRI MKUU: Mheshimiwa Spika, yako mambo mawili hapa; moja anauliza kwa nini Serikali inapofanya maamuzi inachukua muda mrefu sana kuyatekeleza. Jibu langu kwa hili ni kwamba inategemea suala lenyewe linaloshughulikiwa, tunajitahidi sana Serikalini kutekeleza maamuzi yetu kwa haraka kwa kadri inavyowezekana na hasa pale ambapo kunakuwa hakuna vikwazo vya namna yoyote. Lakini inawezekana tukachelewa vilevile kwa sababu nyingine za kitaalamu, za kifedha na kadhalika, lakini azma ya Serikali kwa kweli ni kutekeleza wajibu wake kwa haraka sana kadri inavyowezekana.

Lakini liko hili sasa ambalo ni mahususi kuhusiana na shirika, ninachoweza kumwambia tu ni kwamba tutaendelea kujitahidi kuhakikisha kwamba tunalipa kila aina ya nguvu ili kuhakikisha kwamba linafanya vizuri licha ya matatizo yote ya kifedha yaliyopo na matatizo mengine lakini bado tunao wajibu mkubwa wa kuhakikisha chombo hiki kinafanya kazi yake vizuri.

Kwa hiyo, nataka nimhakikishie tu Mheshimiwa kwamba tutafanya kila juhudi na kwa kushirikiana na Wabunge naamini kabisa tutaweza kusaidia sana kwenye chombo hiki.

MHE. RAPHAEL M. CHEGENI: Mheshimiwa Waziri Mkuu, nilivyosema maamuzi mbalimbali ya Serikali ni pamoja na watu kukaimu nafasi, kwa sababu unakuta mtu anakaimu nafasi kwa muda mrefu sana ……………..

SPIKA: Mheshimiwa Chegeni wewe unajua hilo ni swali jipya kabisa sasa.

MHE. RAPHAEL M. CHEGENI: Mheshimiwa Spika, kwa sababu ATCL sasa hivi kiongozi anakaimu.

SPIKA: Basi lenga kwenye ATCL.

MHE. RAPHAEL M. CHEGENI: Ahsante. 

Mheshimiwa Waziri Mkuu, sasa hivi aliyekuwa Mkurugenzi Mkuu wa ATCL amehamishwa na nafasi yake inakaimiwa na mtu mwingine, na bado shirika hili lina matatizo mengi sana. Ni lini uamuzi wa Serikali utalitegemeza shirika hili ili liweze kufanya kazi kwa ufanisi na kufanya maamuzi yasiyokuwa ya kukaimukaimu?

WAZIRI MKUU: Mheshimiwa Spika, suala la ATCL wala tusilitazame tu kwa maana ya matatizo ya management, maana hata huu uamuzi unaouona umefanywa na Serikali na unaona mpaka sasa hatujafika mahali tukafanya uamuzi wa kusema tuwe na Mtendaji Mkuu ambaye ameteuliwa, ni kwa sababu kuna mambo mengi pale ambayo Serikali bado inayashughulikia.

Naomba nimhakikishie Mheshimiwa Chegeni kwamba Serikali imejipanga vizuri sana kufufua shirika hili na nina hakika tutaweza. Katika mchakato ule ndiyo mambo yote yamezingatiwa; Bodi pamoja na Management vyote viko pamoja ikiwa ni pamoja na suala zima la fedha. 

Kwa hiyo, dhamira ipo na mimi naamini tulipofika siyo pabaya hata kidogo tutalikamilisha na utaona matokeo yake. 

MHE. JUMA H. KILLIMBAH: Mheshimiwa Spika ahsante sana kwa kunipa nafasi ili nimuulize Waziri Mkuu swali.

Mheshimiwa Waziri Mkuu, mwaka 2006 aliyekuwa Waziri Mkuu wa Jamhuri ya Muungano wa Tanzania, Mheshimiwa Edward N. Lowassa wakati anahitimisha mjadala wa Bunge la Bajeti alitutajia Kamati ndogo ambayo itashughulikia suala la mfuko wa uwezeshaji maarufu kama JK. Baada ya kuundwa Kamati hiyo nilichokuwa nataka nijue kwanza Kamati hiyo iko wapi? Na kama ipo imefanya kazi gani? Na ninaomba nijue mafanikio yake hadi hivi sasa.

WAZIRI MKUU: Mheshimiwa Spika, suala analoliulizia Mheshimiwa Juma H. Killimbah najua lina hisia kali kwa sababu zilizo wazi. 

Fedha ambayo Mheshimiwa Rais aliamua kwamba itolewe na Serikali kwa ajili ya kusaidia kuwezesha jamii yetu hasa Watanzania, wakati kauli ile imetoka ilitoa matumaini makubwa mno, kwa sababu ukisema shilingi bilioni moja kwa kila mkoa unaona kama vile pengine italeta mabadiliko makubwa sana katika mkoa unaohusika. Lakini ukweli unabaki palepale kwamba fedha ile ilikuwa ni chachu tu, lengo ilikuwa ni kuanzisha mfumo wa kuwa na mfuko wa mzunguko ambao utakuwa unaongezeka mwaka hadi mwaka na hivyo kuongeza idadi ya watu wanaoweza kunufaika.
Kwa hiyo, ni kweli kabisa kwamba ndugu yangu, Mheshimiwa Edward Lowassa wakati ule aliahidi kwamba ataunda Kamati. Ilikuwa ni Kamati ya Kiutendaji ndani ya Serikali, Kamati ambayo imekuwa ikisaidia kufuatilia na kutathmini utekelezaji wa mpango mzima wa fedha ile ya JK. 

Sasa, awamu ya kwanza imepita, tulitoa taarifa, tumeonyesha ni vikundi kiasi gani vimenufaika na watu kiasi gani wamenufaika na mpango ule. Vikundi pamoja na vyama mbalimbali vya SACCOS karibu 50,000 wameweza kufikia fedha zile na kuzipata katika viwango tofauti tofauti. Lakini bado unaona fedha ile impact yake hatujaiona na nadhani ndiyo maana Watanzania wengi wanahoji na wangependa kuona fedha ile iko wapi. Hatujalikatia tamaa, tumekwenda awamu ya pili na katika awamu hiyo tumesema zile wilaya zote ambazo mara ya kwanza hazikupata fedha, awamu ya pili lazima zilengwe na zipate zile fedha kutumia vikundi mbalimbali.

Mheshimiwa Spika, kwa hiyo mimi nadhani tuendelee na jitihada hizi, najua haziwezi kuzaa matunda ndani ya mwaka mmoja au miwili kwa maana ya kuongeza wigo, lakini kadri muda unavyokwenda, nina hakika kabisa wengi zaidi watanufaika na ule mpango kwa kadri itakavyowezekana. Na sisi tutaendelea kufuatilia na kuona kama kuna haja ya kuboresha mfumo mzima wa namna ya kuzitoa zile fedha.

MHE. ALI SAID SALIM: Mheshimiwa Spika, nakushukuru na mimi kupata nafasi, nimuulize swali moja dogo tu Mheshimiwa Waziri Mkuu. Mfumo ambao tunao sasa ni wa Serikali mbili; Serikali ya Zanzibar na Serikali ya Jamhuri ya Muungano wa Tanzania. Humu Bungeni tunaambiwa kwamba kuna mambo au kuna Wizara zinahusu Muungano na kuna mambo ambayo hayahusu Muungano. Kwa mfano; Miundombinu, Afya, Elimu. Sasa, Mheshimiwa Waziri Mkuu, swali langu liko hapa, ambalo mimi linanitatiza; haya mambo ambayo si ya Muungano yanasimamiwa na Serikali gani?

WAZIRI MKUU: Mheshimiwa Spika, niliamini leo nimepona, lakini naona niko pale pale. Ni kweli kabisa kwamba kwa mfumo wa Muungano wetu ulivyo, yako masuala ambayo yako chini ya jedwali ambalo linagusa masuala ya Muungano na yako mambo ambayo tulikubaliana kwamba hayatakuwa chini ya Muungano. Sasa, kwa upande wa Serikali ya Mapinduzi Zanzibar, yale mambo ambayo si ya Muungano yanasimamiwa moja kwa moja na Serikali ya Mapinduzi Zanzibar. Kwa upande wa Bara, au Jamhuri ya Muungano wa Tanzania yale mambo ambayo hayako chini ya mfumo wa masuala ya Muungano, masuala haya kwa makubaliano yatasimamiwa na Serikali hiyohiyo ya Jamhuri ya Muungano wa Tanzania. Sasa, inawezekana unaona kuna utata, na kwa kweli ukiniuliza mimi ningesema njia rahisi ilikuwa ni kufika mahali siku moja Inshallah Mungu akijalia, mnakuwa na Serikali moja na nchi moja, hiyo ndiyo ingetupa suluhu hiyo. Kwa sasa ni lazima tuendelee na mfumo huo ambao tumekubaliana. Kwa hiyo, sisi upande wa Jamhuri, tutakuwa tunashughulika na masuala ya Muungano, lakini kwa yale ambayo yamebaki si ya Muungano, Wizara zile zitaendelea kusimamia, lakini chini ya kofia ileile ya Serikali ya Jamhuri ya Muungano wa Tanzania. (Makofi/kicheko)
MHE. ALI SAID SALIM: Mheshimiwa Spika, asante. Kwa majibu hayo Mheshimiwa Waziri Mkuu kwamba mambo ambayo si ya Muungano lakini yanasimamiwa na Serikali ya Muungano, utakubaliana nami kwamba kwa mfumo huo Serikali ya Tanganyika imezama ndani ya Serikali ya Jamhuri ya Muungano?

WAZIRI MKUU: Mheshimiwa Spika, ningetumia lugha ya Mtume Issa, ningesema; “umenena”. Kwa hiyo, ninachotaka kusema tu ni kwamba hivyo ndivyo tulivyokubaliana kwamba kwa upande huu baada ya kukubaliana kwamba Tanganyika haitakuwepo tena, tutakuwa na Jamhuri ya Muungano wa Tanzania, basi yale masuala yote ambayo yalikuwa ya Kitanganyika Tanganyika, unaweza ukageuza ukatumia lugha unayoitumia, lakini bado msingi wake utakuwa ni uleule wa Kikatiba kwamba hayo yanasimamiwa na Serikali ya Jamhuri ya Muungano wa Tanzania. (Makofi/Kicheko)

SPIKA: Mheshimiwa Waziri Mkuu, Waheshimiwa Wabunge, muda wa maswali kwa Waziri Mkuu umekwishapita. Namshukuru sana tena na tukumbuke kwa Mkutano huu wa 16, hicho ndicho kilikuwa kipindi cha mwisho cha maswali kwa Mheshimiwa Waziri Mkuu. Tunamshukuru kwa yote aliyoyafanya katika kipindi kizima na tunamtakia afya njema aweze kuendelea na shughuli zake kama tunavyomtazamia. 

